
Уяв тĕллевĕсем: аннене юратма, упрама вĕрентесси; чăваш юрри-сăввипе 

килентересси, ачасен пултарулăхне тĕрлĕ енлĕ аталантарасси. 

 

Курăмлăх хатĕрĕсем: «Анне – пирĕн чĕрере», «Пирĕн анне» темăсемпе хатĕрленĕ 

ÿкерчĕк куравĕсем,  «Çĕр-шыв-Анне чĕнет!» («Родина-мать зовет!») плакат, тĕрлĕ 

хутсенчен ăсталанă илемлĕ чечексем. 

 

Ĕç хатĕрĕсем: тĕрлĕ тĕслĕ хутсем: хĕрлĕ, сарă, кĕрен, хачă тата шарсем. 

 

Уяв юхăмĕ 

Залра илемлĕ юрă-кĕвĕ янăрать. Вĕренекенсем пĕр енне, амăшĕсем, куракансем 

тата килнĕ хăнасем тепĕр енне вырнаçса лараççĕ. 

 

Ертÿçĕ. Ырă кун пултăр, хисеплĕ хăнасем! Пурне те сывлăх сунатпăр! Çуркуннехи 

чи илемлĕ кун – Мартăн 8-мĕшĕ,  Хĕрарăмсен уявĕ ячĕпе хамăрăн юратнă асаннесемпе 

кукамайсене, аннесемпе аппасене ăшшăн саламлатпăр! Уяв ячĕпе пурне те хаваслă кулă, 

ырă кăмăл, пысăк телей тата юрату сунатпăр. 

 

Пĕрремĕш вĕренекен. Тӱпере пиншер çут çăлтăр 

                                         Çуталать-çке йăлтăр-йăлтăр. 

                                         Кам-ши çутнă вĕсене? 

                                         Ма ӱкмеççĕ çĕр çине? 

 

                                         Вĕсене пĕрле пухасчĕ, 

                                         Çăлтăрсен çыххи тăвасчĕ, 

                                         Мартăн саккăрмĕш кунне 

                                         Парнелесчĕ аннене. 

 

Воспитатель. Раççейре Хĕрарăмсен кунне 1913 çулта Петербург хулинче пĕрремĕш 

хут уявласа ирттернĕ. Унччен Хĕрарăмсен уявне тĕрлĕ çĕр-шывра мартăн тĕрлĕ кунĕсенче 

уявласа тăнă. 

Тĕнчери хĕрарăмсен юхăмĕ – тăнăçлăхшăн кĕрешекен пысăк вăй. Пĕтĕм тĕнчери 

Хĕрарăмсен конгресĕ хĕрарăмсен ĕçĕсене çăмăллатассишĕн, ĕç условийĕсене 

лайăхлатассишĕн, хĕрарăмсене панă çăмăллăхсене пурнăçа кĕртессишĕн пысăк вăй хурать. 

Тĕнче курăмĕ, политика ăнланăвĕ, тĕне ĕненни тĕрлĕрен пулнине пăхмасăр кашни 

хĕрарăмăн тĕрĕсмарлăха, пусмăрлăха, хирĕçӱлĕхе, хĕç-пăшалпа хăратассине хирĕç 

тăмалла. 

Иккĕмĕш вĕренекен.  Хĕрарăм! Кăмăлу тин тухнă çунса, 

                                        Тин ӱкнĕ йăлтăр сывлăм пек таса. 

                                        Юрать-ха саншăн ĕмĕрлĕхех тĕп пулчĕç 

                                        Нуша та пусмăр, нишлĕх те асап… 

 

                                        Хĕрарăм! Пурнăç гимнĕ ĕвĕр эсĕ 

                                        Янра мĕн ĕмĕре, чыспа çутал. 

                                        Сана – тиветлĕ инçетсем чĕнеççĕ, 

                                        Сана – кун-çул сунать телей, вăй-хал. 

 



Ертÿçĕ. Заливăн сулахай енчи сăрчĕ çинче мăнаçлă палăк пур. Вăл аннесен палăкĕ – 

«Анне-Пирĕшти». Ăна бронзăран  тунă. Палăк питĕ çÿллĕ. Вăл чăваш хĕрарăмне 

сăнарлать. «Килĕшÿпе юратура пурăнакан ачамсем пиллĕхлĕ», – тесе çырнă ун çине. 

Асамлă «Анне-Пирĕшти» çĕр çийĕн аллисене икĕ енне сарса пире пурне те туслăн 

пурăнма сĕнет, халăх хушшинче юратупа килĕшĕве упраса пурăнма пехил парать. Туссем!  

Пирĕн унăн тĕреклĕ çуначĕ айĕнче çутă малашлăхра çак пехиле  çухатас марччĕ,  яланах 

тимлĕн упраса пурăнасчĕ. 

 

Вĕренекенсем пурте пĕрле. Çапла пултăр! 

 

Виççĕмĕш вĕренекен. «Анне! Çак ят чи çывăх, чи чаплă çĕр çинче. Пурăнать вăл 

ĕмĕр сывă кашни çын чĕринче», –  çапла çырнă А.Воробьев  поэт. Чăнах та, кам-ха манĕ 

тăван амăшне? Никам та мар,  вăл-çке пире ачашласа ÿстернĕ, ăс панă. 

                       

                                        Анне чĕри – вăл чи ăшши! 

                                        Анне алли – вăл чи çемçи! 

                                        Анне кулли – чи шанчăкли! 

                                        Анне пурри – чи телейли! 

 

Тăваттăмĕш вĕренекен. «Анне пире ялан ĕçчен, сăпайлă, ырă кăмăллă пулма 

вĕрентнĕ. Мана ырлăха вĕрентнĕшĕн, иксĕлми телей пилленĕшĕн эпĕ аннене чĕререн тав 

тăватăп», - тенĕ космонавт Андриан Николаев. Мĕнле илемлĕ те çепĕç сăмахсем! Чăнах та, 

анне пурри – пуриншĕн те телей. 

 

Пиллĕкĕмĕш вĕренекен. Уйрăмах мана  Геннадий Айхи поэтăн, пултаруллă 

çыравçăн сăмахĕсем тыткăнлаççĕ, тарăн шухăша яраççĕ. «Амăшĕн юратăвĕн вĕçĕ-хĕрри 

çук, вăл юратнă пепкисене хăйĕн кăкăр сĕчĕпе тăрантарса çитĕнтернĕ. Ачисем пурте 

амăшĕ умĕнче парăмра. Амăшĕсĕр – поэт та, паттăр та çук», – тенĕ вăл хăйĕн «Амăшĕ» 

сăввинче. 

 

Ертÿçĕ. Анне сасси – таса çăлкуç сасси, тăван çĕре те, çут тĕнчене те телей те ырлăх 

хаваспах пиллет. Мĕн чул юратан аннене, çавăн чухлĕ çутă савăнăçпа тулать пирĕн 

пурнăç. 

                                        Эх, аннеçĕм, пĕртен-пĕр анне 

                                        Эс тухмастăн асран ĕмĕрне. 

                                        Йышăнсам ачусен парнине 

                                        Манăçми чун-чĕре юррине. 

 

Вĕренекенсем «Аннене анне тееççĕ» юрра юрлаççĕ (2, 3-мĕш куплечĕсене В.И. 

Егорова çырнă) 

 

1.Аннене анне тееççĕ 

Аннене илме укçи çук. 

Укçи пулсан пулмасан та, 

Аннене сутаканĕ çук. 

3. Тӱпери çутă çăлтăрĕ 

Вăрăм çула  çутатать. 

Аннен уçă сăнарĕ те 

Пурнăçра вăй-хăват парать. 

2. Пахчари сарă чечекне 

Мĕншĕн татрăм-ши эп ăна? 

Аннен ырă кăмăлне те 

Мĕншĕн хурлантарăм-ши ăна? 

4. Аннене анне тееççĕ 

Аннене илме укçи çук. 

Укçи пулсан пулмасан та, 

Аннене сутаканĕ çук. 

 

Улттăмĕш вĕренекен. Юрăçсем юратса юрлаççĕ 

                                         Ытарма çук анне çинчен. 

                                         Сăвăçсем ăмăртса мухтаççĕ 

                                         Унăн ыр кăмăлне куллен. 

                                         Ăнсăртран йывăр кун килсессĕн 



                                         Кашниех аннене чĕнет. 

                                         Вăл часрах пулăшу сĕнсессĕн 

                                         Чи хаваслă уяв çитет. 

 

                                         Кайăксем йăвинчен пит варлăн 

                                         Ăсатаççĕ чĕпписене. 

                                         Çавăн пек пире те кăларнă 

                                         Аннесем аслă çул çине. 

 

«Ах, аннеçĕм анне» юрра юрлаççĕ (сăвви Г.Коноваловăн,  

кĕвви С. Кувшиновăн) 

 

1.Ах, аннеçĕм, анне 

Килсе лар куҫ умне. 

Ҫунтаратăн эс ман чĕрене. 

Эс мана çуратнă, 

Эс мана юратнă 

Панӑ ăсна мана хăвăнне. 

3.Т(ă)ват ача çуратса 

Ӳстерсе вӗрентсе, 

Тăрса юлтăн килте аттепе. 

Эс ялан тунсăхлан, 

Шав пăхан кантăкран 

Ачасем килмеҫҫӗ-ши тесе. 

2.Çуллахи кунсенче, 

Хĕллехи каçсенче, 

Çывӑрмасăр тăрăшнă маншăн. 

Тайма пуçӑм сана, 

Каçарсам эс мана 

Чуна пама хатӗр эп сана. 

4.Ах, аннеçӗм, анне 

Килсе тăр куҫ умне, 

Çунтаратӑн эс ман чĕрене. 

Çак юрра юрласа, 

Парнелес теп сана, 

Кăмăлна тупас теп санӑнне. 

 

         Ертÿçĕ. Июнĕн ырă шăплăхне 

              Тупăсен сассисем аркатсан 

              Пăлханчĕ амăш чĕрийĕ 

              Ывăлĕ вăрçа кайма тухсан. 

 

Драма. Сценка. Аякра салтаксем «Салтак юррине» юрлани илтĕнет. Ывăлĕпе 

амăшĕ сцена çине тухаççĕ. Ывăлĕ салтак кутамккине çакнă. Амăшĕн аллинче турă 

амăшĕн иконĕ. 

 

Ывăлĕ (амăшне ыталаса). Анне, сирĕн умăрта 

                                                Эпĕ пуç таятăп. 

                                                Тăшмана тавăрма 

                                                Тупа тăватăп. 

 

- Сывă пул, аннеçĕм! Чипер юл! (Алă сулса сцена çинчен утса каять). 

 

Амăшĕ (ывăлĕ хыççăн чупса).  Ывăлă-ăм!!! Турă кĕтессине хурса хăварнă çăкăр 

чĕллине çиме таврăнмалла пултă-ăр!!! Ах… ывăлă-ăм, ывăлă-ăм!!!  

 

Амăшĕ (каялла таврăнать, турă амăшĕн иконĕ çине пăхса). Эй, Аслă Турă Амăшĕ! 

Ывăлăма вут çулăмлă вăрçăран каялла киле чипер таса та сывă çавăрса килме пулăш! Мана 

упранă пек ир те, каç та ăна упрама ыйтатăп. Йывăр самантсенче çăмăллăх пар, усал-

тĕселсенчен, тумхахлă çулран сирсе пыр. Яланах шанчăклă юлташсемпе тÿрĕ çулпа утса 

пымалла пултăр! (Куççульне сăмса тутрипе шăлса хурланса сцена çинчен тухса каять). 

 

Ертÿçĕ. Гитлер пуçларĕ  

              Вут-çулăм сарма 

              Хурлăх куççулĕ 

              Кÿрсе таврана. 

Вăрçă сĕрлерĕ 



Янратрĕ пĕрмай 

Пин те тăват çĕр 

Вун сакăр куна. 

 

Салтак тумĕ тăхăннă каччăсем сцена çине «Сăваплă вăрçă»(Священная война) 

(сăвви В. Лебедев-Кумачăн, кĕвви А.Александровăн, чăвашла куçараканĕ Петĕр Ялкир) 

юрра юрласа тухаççĕ. 

 

Тăрсам, Тăван  çӗр-

шывăмăр, 

Эс тух çапăçăва. 

Сан çинелле ылханлă йăх 

– Хура урта шăвать. 

Хирӗç тăрар-и  

паттăррăн  

Пур пусмăрçăсене. 

Пирӗн телейĕн  çулăмӗ  

Сÿнтӗр текенсене. 

 

Хаярлăх пӗтӗм  халăхăн 

Вӗретӗр чашкăрса. 

Пӗр çын пекех кар 

тухрăмăр   

Сăваплă вут-вăрçа. 

 

Çӗр-шыв   çийӗн 

вӗçтермӗпӗр 

Хура  çунатсене. 

Тăшман атти ан пустăр-и 

Тыр-пуллă хирсене. 

 

Ик хире-хирӗç полюс пек 

Эпир килӗштерми. 

Эпир – мирпе ыр  

çутлăхшăн, 

Вӗсен – фашист тӗрми.    

 

Сăйлантăр бомба-

минăпа 

Фашизм – тăм çамка. 

Этемлӗх  ăпăр-тапăрне 

Хупар чул тупăка. 

 

Взвод командирĕ (сцена çине тухса).  Взвод!!! Тăрăр! Пĕрре, иккĕ! Ирĕклĕ! Халĕ пурте 

çак уçланкăра вырнаçăр. 

 

Салтаксем çунакан кăвайт умне пухăнса йĕри-тавра лараççĕ. Санитарка аманнă 

салтак пуçне бинтпа çыхса ярать.  

 

Вася. Юлташсем, эпĕ çыру илтĕм. 

Дима.  Камран илтĕн, каласам! 

Вася.  Аннерен. 

Салтаксем пĕр харăс. Аннÿ мĕн çырать? Вуласа пар, тархасшăн? 

Вася (вулать). «Сывă-и хаклă, ывăлăм! Сывлăху мĕнле? Фронтри хыпарсем мĕнле? 

Каçар, вăхăтра хирĕç хурав яраймарăм, ĕçсем нумай пулчĕç. Вăрман ĕçĕпе ĕçлеме тиврĕ, 

уншăн хĕл каçма вутă шантарчĕç. Выçă пурăнмастпăр, хальлĕхе çĕр улми пур. Аппу ир те,  

каç та госпитальрен тухмасăр ĕçлет, эрнере киле пĕрре килсе каять. Ывăлăм, эпир сана 

кĕтетпĕр, шанатпăр эсĕ таврăнасса. Упра хăвна, хаклă тĕпренчĕкĕм! Тăван кĕтесе турă 

çавăрса килтĕр сана! Сана чĕререн юратакан аннÿ». 

 

Гриша. Эпĕ хамăн савни патне çыру çыртăм. 

Саша. Савни патне!? Вуласа пар, тархасшăн, пĕлес килет эсĕ мĕн çырнине… 

Гриша (вулать): «…Ăçта-ши эсĕ, Людмила? Каллех ĕнтĕ хĕç-пăшал заводĕнче 

çĕрлехи сменăра снарядсем кăларатăн пулĕ. Е халĕ ĕç хыççăн çывăратăн, тĕлĕкре куратăн 

пуль хăв аллусемпе тунă снарядсем нимĕçсене мĕнле ăшаланине! Çывăр канлĕн, юратнă 

савниçĕм. Сирĕн лăпкăлăха эпир упратпăр. Ача чух эпĕ вĕренсе пысăк çын пулса наука 

ĕçне тиенме ĕмĕтленеттĕмччĕ. Халĕ вара эпĕ салтак, Тăван çĕр-шыва хÿтĕлетĕп. Эсĕ мана 

вăй паратăн, вилĕмрен хăрамасăр ыран çапăçăва кĕретĕп». 

 

Дима. Пирĕн ку вăхăтра пахчари улма-çырла йывăççисем чечекре. Эпĕ пĕчĕк чух 

асаннене йывăç çинчи хурт-кăпшанкăсене пуçтарма пулăшнине астăватăп. Кайран асанне 

мана кăмакаран пиçсе тухнă çăкăр çине услам çу сĕрсе çитеретчĕ. 



 Гриша: Айтăр-ха, юлташсем, юрă юрлар!  

 

Вĕренекенсем К. Листов композитор А. Сурков сăввипе çырнă «Çĕр пÿртре» (В 

землянке) (чăвашла куçараканĕ Петĕр Ялкир) юрра юрлаççĕ. 

 

Пӗчӗк çеç кăмака. Вут çунать. 

Пуленке сăмали куççуль пек.  

Çĕр пÿртре маншăн купăс юрлать 

Сан куллу та куçу çинчен тек. 

Пирӗн хушăмăрта юр кăна. 

Эс манран катара, катара. 

Çăмăл мар çитме сан патна, 

Выçă вилӗм – тăват утăмра 

 

Сан çинчен пăшăлтатрӗç тӗмсем 

Шурă тумлă Мускав уйӗнче. 

Манăн чӗрӗ сасса эс илтсем, 

Тунсăхлать саншăн халь вăл пӗччен. 

 

Купăс, çил-тăманран хыт юрла, 

Чӗн çӗтсе çÿрекен шăпана. 

Юратăвăм çунать ман вутла, 

Çĕр пÿртре те халь ăшă мана. 

 

Дима. Халĕ ташласа илсен питĕ аван пулмаллаччĕ. Ташлар-и, юлташсем! 

 

Салтаксем пурте пĕрле. Ташлар ташшине!!!  

«Эх, яблочко!» юрă кĕввипе урисене хуçлатса, аллисемпе хул-çурăмпа ура тĕпне 

çапса ташша яраççĕ. 

 

Радист. Алло, алло, Юпитер, эп(ĕ) Алмаз! Тăшмансен казармине краççын сапса 

çунтарса ятăмăр! Сирĕн мĕнле унта ĕçсем? … Мĕскер?!! Илтрĕм, илтрĕм, эп халех! (Сиксе 

тăрать те командир патне чупса пырать). Командир юлташ, командир юлташ! 

Командир.  Мĕн пĕлтерчĕç? 

Радист. Тăшман танкĕсем аслă çулпа вăрман еннелле çывхараççĕ. 

Командир. Салтаксем, тăрăр васкаса, тăшмансене пĕтермелле! Малалла, Тăван çĕр-

шывшăн! Ур-ра! 

 

Пурте пăшалĕсене çĕклесе сцена çинчен чупса тухса каяççĕ. 

 

Ертÿçĕ.  Таврана ур-ра! янратрĕ, 

                Тухрĕ йыш атакăна. 

                Чарăнмасăр хăваларĕ 

                Пуçсăрланнă тăшмана… 

                Пĕр салтак çеç вĕçеймерĕ 

                Малалла ытисемпе. 

                -«Анне!» – тесе çĕре ÿкейрĕ… 

                Савăнмĕ урăх кăвак пĕлĕтпе. 

 

Амăшĕ (хуллен утса тухать). Паян тĕлĕкре ывăлăма куртăм. Ирхи сывлăм ÿкнĕ 

симĕс курăксем тăрăх утса килет пек. «Анне, маншăн ан йĕр, эпĕ чĕрĕ… эпĕ вилмен, 

куран, эпĕ сан умра тăратăп. Атте те ман çумрах», –  терĕ сылтăм аллине ман хулпуççи 

çине хурса. Кăкăрĕ çинче медаль йăлтăртатса тăрать пек, куçĕнче куççуль пек. Ыталама 

тăтăм та, таçти муртан хура пĕлĕтсем сиксе тухрĕç, самантрах ман ывăлăма хупласа хучĕç 

пек. «Алексей!!! Ывăлăм!!!» –  тесе виçĕ хут кăшкăрса чĕнтĕм, анчах… хирĕç сас паракан 

пулмарĕ. Чун сисет, ырра мар ку телĕк. «Хура пĕлĕт… сывлăмлă симĕс курăк – хуйха… 

куççуле», –  тетчĕ асанне. Ăш вăркать, тем, чирлемерĕ-ши? Уйăх та иртрĕ ĕнтĕ, пĕр çыру 

та çырмарĕ. Кайăк пулса вĕçĕттĕм вăрçă хирне, ывăлăма ăшшăн ыталаса чĕрери вут-çулăма 

сÿнтернĕ пулăттăм. 

 

 Почтальон сцена çине тухать, утса килекен амăшне виç кĕтеслĕ çыру 

тыттарать. 

 

 



Почтальон. Анюк аппа, Анюк аппа! 

                      Хурлăхлă хыпар пулас. 

                      Ак çыру… Кил, паллаш, 

                      Анчах кăмăлна хытар. 

 

Амăшĕ (çырăва енчен-енне çавăрса пăхать). Тем… алли ун мар, ют çын çырнă çыру 

ку! (Вуласа тухсан кăшкăрса  макăрса ярать). 

 

              Алексей! Ывăлăм, ылтăнă-ăм! 

              Ĕненес килмест пачах 

              Эс пиртен уйрăлнине. 

              Улăп пек патвар каччăна 

              Вилĕм парăнтарнине!!! 

 

–  Эй, Çĕр-амăшĕ! Хăвăн ытамунта канлĕх парсам ывăлăма! Ах, турăçăм!...  Мĕнле 

чăтас ку хуйха-а!!! Ывăлă-ăм, тĕпренчĕкĕм!!! Ĕмĕрлĕхех çухатрăм-ши сана-а! (Икĕ аллипе 

пуçне тытса, хуллен утса сцена çинчен çухалать). 

 

«Алеша» (кĕвви Э. Колмановскин,  сăвви К. Ваншенкинăн) юрра юрлаççĕ. 

 

Çиччĕмĕш вĕренекен. Берлина çитсе кĕтĕмĕр – 

                                         Сĕмсĕрсен йăвине. 

                                         Улăпла вĕлкĕштертĕмĕр 

                                         Çĕнтерÿ ялавне. 

 

                                         Салтак пирки эсир 

                                         Ан манăр нихçан. 

                                         Вăл пирĕншĕн пултăр 

                                         Ыр тĕслĕх ялан. 

 

Саккăрмĕш вĕренекен. Çуркунне çут тĕнче çунат сартăр тесен, 

                                            Кайăксем савăнса юр(ă) юрлаччăр тесен, 

                                            Чĕрери юрату çунса тăтăр тесен 

                                            Мире сыхлăр пурте, тĕнчери тусăмсем! 

 

                                         Алăри ачасем хавас ÿсчĕр тесен, 

                                         Амăшсем татăлса ан кулянччăр тесен, 

                                         Кашни çын килĕнче пурнăç  пултăр тесен 

                                         Мире сыхлăр пурте, тĕнчери тусăмсем! 

 

Тăххăрмĕш вĕренекен.  Уй-хирте тырпулсем пуян пулччăр тесен, 

                                           Вăрмансем хунаса каш-кашлатăр тесен, 

                                           Тинĕссем хумханса ĕмĕр выртччăр тесен 

                                           Мире сыхлăр пурте, тĕнчери тусăмсем! 

 

                                         Çĕн ялсем, хуласем чечекленччĕр тесен, 

                                         Сар хĕвел ялкăшса хĕлхем саптăр тесен, 

                                         Çĕр çинчи халăхсем ырă курччăр тесен 

                                         Мире сыхлăр пурте, тĕнчери тусăмсем!  

 

Сцена çине кутамкка çакнă салтак çи-пуçĕпе вĕренекен тухать. 

 

Салтак (вуннăмĕш вĕренекен). Мирлĕ пурнăç алă парĕ, 

                                                        Çитĕп кăмăллăн киле. 

                                                        Шăпчăк юрă шăрантарĕ 



                                                        Эпĕ таврăннă тĕле. 

 

                                                        Ума тухать çуралнă килĕм, 

                                                        Пуç уснă хурăн ун енне. 

                                                        Тунсăхласа, тем, хурлăх килнĕн, 

                                                        Кунта кĕтет мана анне. 

 

                                                        Тусăмсем! Ак мĕн сире калатăп 

                                                        Аннĕре ан манăр нихăçан. 

                                                        Юратма та упрама ыйтатăп 

                                                        Пурнăç лайăх аннесем пулсан. 

 

Ертÿçĕ. Уява малалла тăсăпăр. Сăвăсем каларăмăр, юрăсем юрларăмăр, ташларăмăр. 

Вăрçă хирĕнче те пултăмăр. Халĕ вара ваттисен самахĕсене аса илĕпĕр. Тĕрĕслесе пăхар-

ха, ваттисем вĕрентсе каланисене лайăх пĕлетĕр-и эсир? Туссем, кам малтан пуçласа 

калать? 

 

Пĕрремĕш вĕренекен. Кам ашшĕ-амăшне ырă сунать, ывăл-хĕр уссине хăй курать  

Иккĕмĕш вĕренекен. Ашшĕ-амăшĕн пиллĕхĕ вутра та çунмасть, шывра та путмасть. 

Виççĕмĕш вĕренекен. Аçу-аннӱне хисеплемесен хăвна йывăр килĕ.  

Тăваттăмĕш вĕренекен. Амăшне вĕрекен анчăк кашкăр кулли пулнă тет. 

Пиллĕкĕмĕш вĕренекен. Ача-пăчана ашшĕ-амăшĕн мул париччен ăс памалла.  

Улттăмĕш вĕренекен. Амăшĕ йÿçĕ çисен те ачисем пылак çинĕ. 

Çиччĕмĕш вĕренекен. Атте-анне ирĕкĕнчен тухакан пуçне çухатнă.  

Саккăрмĕш вĕренекен. Атте-анне пиллени Турă çырнипе тан.   

Тăххăрмĕш вĕренекен. Атте-анне пилĕ мул кÿрет, ылханĕ кĕл кÿрет. 

Вуннăмĕш вĕренекен. Амăш куçĕ умĕнче пур ачи те чечек пек. 

Улттăмĕш вĕренекен. Хĕвел пек хĕрÿ çыннăм – анне, 

                                        Çук санран çывăх çын тĕнчере. 

                                        Эс кÿретĕн кил-çурт илемне, 

                                        Юратса ÿстеретĕн пире. 

 

Çиччĕмĕш вĕренекен. Çăлтăр пек çутă çыннăм – анне, 

                                         Çук санран лайăххи тĕнчере. 

                                         Сывлăм пек таса чун хавалне 

                                         Пурнăçра парнелетĕн пире. 

 

Саккăрмĕш вĕренекен.  Ылтăн пек ырă çыннăм – анне, 

                                            Çук санран кăмăлли тĕнчере. 

                                            Çĕклемешкĕн  çĕр-шыв хăватне 

                                            Урăх кам-ши пире вăй кÿрет.  

Ертÿçĕ. Паянхи уявăн символĕ – тюльпан чечекĕ. Айтăр-ха, эпĕ кăтартнă пек çак 

хутсенечен  пурте пĕрле тюльпан чечекне ăсталатпăр, вĕçĕ ытлашши юлнине хачăпа 

касатпăр. 

Вĕренекенсем тĕрлĕ тĕслĕ хутсенчен тюльпан чечекне ăсталаççĕ. Ĕçленĕ вăхăтра  

«Тавах, аннем» (сăвви В.Урдашăн, кĕвви Н.Григорьевăн) юрă янăрать. 

Ертÿçĕ. Акă пирĕн уявăн символĕ – илемлĕ тюльпан хатĕр те. Хаклă аннесем, 

кукамайсем, асаннесем, аппасемпе йăмăксем! Халĕ эпир сире пурте пĕрле ăсталанă 

чечексене  парнелетпĕр. Çак чечекпе пĕрле сире ырă та вăрăм кун-çул сунатпăр. Тавтапуç 

пире юратса ÿстернĕшĕн, ура çине тăратнăшăн! Тайма пуç сире! (Пуçне таять). Çакăнпа 

пирĕн уяв вĕçленчĕ. Тепĕр хут пурне те Хĕрарăмсен уявĕ ячĕпе саламлатпăр, ырлăх-

сывлăх, телей сунатпăр.  

 

Пурте пĕр харăс. Тепре тĕл пуличчен! (Алăри шарсене çÿлелле çĕклесе сулаççĕ.) 


